
Аннотация 

Мазкур мақолада корхоналар фаолияти самарадорлигини баҳолаш ва 

ижобий молиявий натижаларга эришишда операцион фаолият таҳлилини ташкил 

этиш йўналишлари, ишбилармонлик фаоллиги, операцион цикл, молиявий цикл 

тушунчаларига таъриф берилган. Операцион фаолият  таҳлилининг мазмуни 

ҳамда таҳлил давомида аниқланадиган коэффициентлар кўрсатиб берилган. 

Операцион фаолият самарадорлигини оширишда ишбилармонлик фаоллиги 

коэффициентлари асосида операцион ва молиявий циклни ҳисоблаш тартиби 

кўрсатиб берилган. 

Аннотация 

В данной статье определены направления организации анализа 

операционной деятельности, деловой активности, операционного цикла, 

финансового цикла с целью оценки эффективности деятельности предприятия и 

достижения положительных финансовых результатов. Показано содержание 

анализа операционной деятельности и коэффициенты, определяемые при 

анализе. Показан порядок расчета операционного и финансового цикла на основе 

коэффициентов деловой активности при повышении эффективности 

операционной деятельности. 

Abstract 

This article defines the directions for organizing the analysis of operating 

activities, business activity, the operating cycle, the financial cycle in order to assess 

the effectiveness of the enterprise and achieve positive financial results. The content of 

the analysis of operating activities and the ratios determined in the analysis are shown. 

The procedure for calculating the operating and financial cycles based on business 

activity ratios while improving the efficiency of operating activities is shown. 

Калит сўзлар: Операцион фаолият, ишбилармонлик фаоллиги, операцион 

цикл, молиявий цикл. 

Кириш 

 Иқтисодий интеграция жараёнлари тезлашган даврда ҳар бир давлатдаги 

корхоналар ўз фаолиятларида экспорт ва импорт операциялари орқали 

харажатларни оптималлаштириш бўйича бошқарув қарорларини қабул 

қилишлари мумкин. Жаҳон миқёсида ишончли бизнес ҳамкорларга эга бўлиш 

учун ҳар бир корхоналар барқарор ижобий молиявий ҳолатни таъминлаш, асосий 

даромад келтирувчи операцион фаолият самарадорлиги бўйича мунтазам 

таҳлилий ишларни амалга ошириб бориши зарур. 

Операцион фаолият таҳлили жуда кенг кўламдаги ишлар йиғиндиси 

ҳисобланиб, таҳлил жараёнида коэффициентлар усулини қўллаш таҳлилий 

ишларнинг сифатини, тушунарлилик даражасини ошириши ва энг асосийси, 

вақтдан ютиш имконини бериши мумкин. Иқтисодий таҳлил бўйича 

адабиётларда коэффициентларнинг жуда кўп турлари кўрсатиб ўтилган бўлсада, 

уларнинг фаолият турлари бўйича таснифланмаганлиги  фойдаланувчилар учун 

бироз тушунарсиз ҳолатларни юзага келтириши мумкин. Шу туфайли, биз 

таҳлилнинг мақсади, вазифаларидан ва таҳлил натижаларидан 

фойдаланувчиларни мақсадларидан келиб чиқиб, коэффициентларни таснифлаб 

чиқишни тавсия қиламиз. 

Бизнинг фикримизга кўра, операцион фаолият –иқтисодий фаолиятнинг 

умумий таснифи бўйича хўжалик юритувчи субъектнинг инвестиция ва 

молиявий фаолиятдан ташқари асосий даромад келтирувчи фаолият тури. 

Хўжалик юритувчи субъектларнинг операцион фаолияти таҳлили – 

хўжалик юритувчи субъектнинг иқтисодий фаолиятнинг умумий таснифи 

бўйича белгиланган асосий фаолиятида бизнесни ташкил этиш ва олиб боришда 

иқтисодий ресурслар билан етарли таъминланиш ва улардан самарали 

фойдаланиш орқали харажатлар-ҳажм-фойда ўртасидаги ижобий 

мутаносибликни таъминлашда амалга ошириладиган ишлар мажмуи. 

(M.S.Tulayev, B.P.Qlichev, 2022). 

Натижалар 

Корхоналарда юқори самарадорликка эришиш учун операцион фаолит 

таҳлилини қуйидаги йўналишларда ташкил этишни таклиф қиламиз: 

1. Товар-моддий захиралар ва бошқа иқтисодий ресурслар билан 

таъминланганлик ҳолати бўйича 

2. Меҳнат унумдорлиги ва самарадорликнинг бошқа кўрсаткичлари 

бўйича 

3. Маҳсулот ишлаб чиқариш ва сотиш ҳажми бўйича 

4. Активлар ўсиши ва уларнинг структураси бўйича 

5. Ишбилармонлик фаоллиги бўйича 

 

Товар-моддий захиралар ва бошқа иқтисодий ресурслар билан 

таъминланганлик ҳолати бўйича таҳлилий ишларда асосий муаммо захиралар 

қолдиғининг ошиб бориши ҳисобланади. Замонавий бизнес тилида “тўйинган 

омбор” дейиладиган ушбу ҳолатда омбордаги захиралар, шунчаки товар моддий 

захиралари қолдиғини эмас, балки, энг аввало, уларни харид қилишга 

йўналтирилган пул маблағлари айланишининг секинлашишини ёки, умуман 

тўхтаб қолишини ҳам англатади. Бундан ташқари, биринчи харид қилинган 

товар-моддий захиралар маънавий эскириб, аҳамиятини йўқотиши ҳамда бунинг 

натижасида ишлаб чиқарилган тайёр маҳсулотларни сотиш яна ҳам 

қийинлашиши мумкин. 

Маҳсулот ишлаб чиқариш ва сотиш ҳажми бўйича таҳлилий ишларда 

оператив структуравий ўзгаришларни амалга ошириб, талаб ошиб кетган 

маҳсулотларни (хизматлар) ишлаб чиқариш ва тез фурсатда бозорга етказиб 

бериш маҳсулотларга бўлган талабни қисман қоплаш ва шу орқали нарх ошиб 

кетмаслиги учун кўриладиган чоралардан бири ҳисобланади. Шунинг учун, 

бизнинг фикримизча, кейинги йилларда режалаштирилаётган иқтисодий 

ислоҳотларда устуворликни кичик бизнес ва хусусий тадбиркорликни 

ривожлантиришга қаратиш муҳим ҳисобланади. 

Ишлаб чиқарувчи фикрига кўра, маҳсулот ишлатиш самарадорлиги унинг 

техник параметрларига боғлиқ ҳисобланади. Бизнинг фикримизга кўра эса, 

маҳсулотни ишлатиш самарадорлиги қуйидаги компонентлардан ташкил 

топиши керак: 

- харид қилинаётган маҳсулотнинг техник параметрларидан бири 

устуворликка эга бўлиши керак (истеъмолчи танловига кўра); 

- устуворликка эга бўлган кўрсаткич эталон (бозордаги энг яхши) 

маҳсулотнинг худди шу кўрсаткичидан кам бўлмаслиги керак; 

- маҳсулот баҳоси эталон маҳсулот баҳосидан арзон бўлиши керак (Қличев 

Б., 2022). 

Муаллифлар М.Тулаев ва Б.Қличевлар фикрича, ишбилармонлик 

фаоллиги айланиш тезлиги ва давридан келиб чиқиб, айланма маблағлар 

айланувчанлик ҳолатига баҳо бериш орқали хўжалик юритувчи субъектлар 

фаолияти самарадорлигини аниқлаш ҳисобланади (Klichev, B.P., Tulaev, M.S., 

2021).  

Хўжалик юритувчи субъектларда айланма маблағларнинг айланиш 

тезлигининг ошиб бориши ва айланиш даврининг  қисқариб бориши ижобий 

ҳолат ҳисобланади. Ушбу иккала кўрсаткич мантиқан бир-бирига боғлиқ бўлиб, 

айланиш тезлигининг ошиб бориши айланиш даврини қисқартириб боради ёки 

аксинча, айланиш тезлигининг тушиб бориши айланиш даврини ошириб боради. 

Корхоналар операцион фаолияти самарадорлигига маҳсулот сотишдан соф 

тушум, товар-моддий захиралар қиймати, дебиторлик ва кредиторлик 

мажбуриятлари бевосита таъсир этувчи омиллар ҳисобланса, билвосита таъсир 

этувчи омиллар сифатида ташқи ва ички омилларни таснифлаб ўтишимиз 

мумкин (1-расм). 

1-расм. Операцион фаолият самарадорлигига таъсир этувчи омиллар. 

 

Операцион фаолият таҳлилида қуйидаги таҳлилий кўрсаткичларни 

аниқлашни тавсия этамиз (Klichev, B.P., Choriev, I. X., 2021): 

- операцион цикл 

- молиявий цикл. 

Операцион цикл – маҳсулот ишлаб чиқаришда материаллар келиб 

тушишидан бошланиб, материалларнинг тайёр маҳсулотга айланиши ва мазкур 

тайёр маҳсулотни сотишдан юзага келган дебиторлик мажбуриятларининг келиб 

тушишигача бўлган давр. Операцион цикл қуйидагича ҳисобланади:  

ОЦ(кун ҳисобида) = D(ТМЗ) + D(деб. мажб.) 

Бу ерда:  

ОЦ – операцион цикл; 

D(ТМЗ) – товар-моддий захираларнинг айланиш даври; 

D(деб. мажб.) – дебиторлик мажбуриятларининг айланиш даври. 

Молиявий цикл – корхонанинг товар-моддий захираларни 

молиялаштиришга йўналтирилган ўзига тегишли пул маблағларининг тўлиқ 

айланиш даври. 

Молиявий цикл қуйидагича ҳисобланади: 

МЦ(кун ҳисобида) = D(ТМЗ) + D(деб. мажб.) – D(кред. мажб.) 

Бу ерда:  

МЦ – молиявий цикл; 

D(кред. мажб.) – кредиторлик мажбуриятларининг айланиш даври. 

 

• Квазифискал харажатларнинг юқорилиги

• Региондаги инфляция даражаси

• Солиқлар ва солиққа тортиш тизими

• Банк кредитлари фоиз ставкалари

• Рақобатчи компаниялар иқтисодий сиёсати

• Бозордаги талаб ва таклиф коньюктураси

Ташқи 
омиллар

• Омбордаги захираларнинг ошиб бориши

• Компаниянинг баҳо сиёсати

• Товар моддий захираларни ҳисобга олиш усуллари

• Ходимларнинг малака даражаси

• Активларни бошқариш стратегияси

Ички омиллар

Мунозара 

Операцион фаолият таҳлилини ташкил этиш, ўтказишда турлича муносабат 

мавжудлиги сабабли, ушбу таҳлилни ташкил қилиш, ўтказиш ва таҳлил 

давомида ўрганиладиган коэффициентларни аниқлаш бўйича ягона методика 

мавжуд эмас. Турли муаллифлар томонидан операцион фаолият таҳлили бўйича 

аниқланадиган коэффициентлар келтириб ўтилган бўлсада, бухгалтерия ҳисоби 

тизимидаги миллий хусусиятлардан келиб чиқиб ушбу коэффициентларни 

тўғридан-тўғри қабул қилиб бўлмайди. Боз устига, операцион фаолиятга 

берилган таърифлар ҳамда уни таҳлилини ташкил этиш бўйича ҳам 

муаллифларнинг турлича қарашга эгалиги, операцион фаолият таҳлилини 

миллий ҳисоб тизими хусусиятларидан келиб чиқиб ёндашиш зарурлигини 

тақозо этади. 

Маҳсулот ишлаб чиқариш прогноз параметрлари ва янги маҳсулот ишлаб 

чиқариш кўрсаткичлари барча корхоналарда харажатларни оптималлаштириш 

маҳсулот ишлаб чиқариш ва сотиш ҳажми билан узвийликда тахминий ҳисоб-

китоблар асосида қабул қилинади. Бунда таҳминий ҳисоб-китоблар ўтган 

даврдаги маълумотлар ва тажрибага асосланади. Корхоналарда ўтказиладиган 

иқтисодий таҳлил аниқ маълумотлар ўрнини боса олмасада, у турли бошқарув 

қарорлари ва уларнинг оқибатлари ҳақидаги саволларга жавоб топишда жуда 

фойдали. Корхоналар операцион фаолияти таҳлилининг биз юқорида айтиб 

ўтган модели “Харажат-ҳажм-фойда” (CVP-таҳлил) таҳлили деб аталади. CVP 

таҳлили, биринчи навбатда, опреацион фаолиятнинг корхонанинг молиявий 

натижаларига таъсирини баҳолашга қаратилган (Қличев Бахтиёр Пардаевич, 

2023).   

Шунга кўра, Ўзбекистон Республикаси Молия вазирининг 2002 йил 27 

декабрдаги 140-сон “Молиявий ҳисобот шакллари ва уларни тўлдириш бўйича 

қоидаларни тасдиқлаш тўғрисида” ги буйруғининг 7-сонли иловасида молиявий 

ҳисоботга тушунтиришлар корхонанинг ҳисоб сиёсатини очиб бериши ва 

ҳисоботдан фойдаланувчиларни корхонанинг мулкий ва молиявий ҳолатини 

реал баҳолаш учун зарур бўлган қўшимча маълумотлар билан таъминлаши 

керак, деб келтириб ўтилган. Шунга мувофиқ операцион фаолият таҳлилида 

коэффициентлар асосида айланма маблағлар ҳолати, корхона ўз маблағларидан 

фойдаланиш даражасини ҳамда ишбилармонлик фаоллигига баҳо бериш 

мақсадида қуйидаги моҳиятлилик тамойили асосида айрим коэффициентларни 

умулаштириб ягона “операцион фаолият самарадорлиги коэффициенти” ни 

ҳисоблаш ва унинг динамик ўзгаришларига қараб керакли хулоса ва таклифлар 

беришни тавсия қиламан.  

Хулоса. 

Мақолада корхоналарнинг операцион фаолияти, операцион фаолият 

таҳлили тушунчаларига таъриф берилган, операцион фаолият таҳлилини қайси 

йўналишларда олиб бориш лозимлиги кўрсатиб берилган. Санаб ўтилган 

йўналишлар бўйича таҳлилий ишларнинг қандай ташкил этиш, ушбу 

йўналишлардаги муаммолар ва уларни бартараф этишда амалга ошириладиган 

таҳлилий ишлар ҳақида фикр юритилган. Тавсия этилган кўрсаткичларидан 

келиб чиқиб, операцион ва молиявий цикл кўрсаткичларини аниқлаш тартиби 

кўрсатиб берилган. Операцион ва молиявий цикл кўрсаткичларнинг мазмуни 

ёритиб берилган. Корхоналар операцион фаолиятига таъсир этувчи ички ва 

ташқи омиллар, ушбу омилларнинг таъсир доираси ва кўлами ҳақида якуний 

хулосалар берилган. 

